
殘孽自將四千人約邦輔會勦同力進兵賊盡銳衝文一

所統兵死者千餘人師大潰文華益慙憤乃䟽邦輔邦政

避難趨易僥倖成功乞加重究詔下邦政于總督逮問○

福建廵海副使卜大同卒

　〈同秀水人孝友夙著官刑曹巚決明允稍遷潮廣僉事督下江陽令行朞年羣盜屛息會海寇弗淸閩爲禍首〉

　〈同受命廵海趣駕之任𥳑卒伍謹烽堠控險要積糗糧賊知有備雖屢寇甌會吳越閒而閩終得無恙所著有〉

　〈征苗備倭二集遺稿游覽圖說行于世〉

胡宗憲誘汪直等投降許爲奏請優以官爵汪直與羅龍

文宗憲皆徽人相信直因以銀十萬兩托龍文餽嚴嵩父

子冀得授以指揮職銜時浙中三司與廵按御史周斯盛

議得汪直葉宗滿背華勾夷謀叛之罪已不容誅王汝賢

越關出境作逆之狀亦自難掩通應解獻闕庭顯戮市曹

以彰國典但其作孽貽禍原在海上汪直葉宗滿就彼梟

示王汝賢處絞各犯妻妾及子解京給付功臣家爲奴嵩

父子受賄欲擬投降宥死且言　聖意欲如此三法司等

執稱直等率衆攻破城池殺傷文武將吏軍民百萬明是

謀反今作謀叛已非正律豈可又輕嵩曰旨下再議三法

司曰再議則用反律豈可又減叛律乎嵩曰原著兵部會

法司法司只從兵部議可也皆曰兵部卽議末減法司亦

不敢僉名嵩父子咈然不應竟票旨云汪直背華引夷罪

--

逆深重著就彼處決梟示葉宗滿王汝賢旣稱歸順報人

饒死發邊衛充軍

十月倭始犯福建犯平陽殺指揮祈嵩等共八十餘人屯

謝浦殺指揮閔溶犯興化府平海衛殺千户丘珍等犯福

淸殺指揮童乾震○裕王第一子生

十一月讞京城大辟囚詔決九人張經李天寵以失機律

不宥而論嵩之楊繼盛與焉繼盛詣朝審口吟云風吹枷

鎖滿城香簇簇爭看員外郎豈願同聲稱義士可憐長板

見　君王聖明德厚如天地廷尉稱平過漢唐性癖生來

歸視死此身原自不隨楊又臨刑詩曰浩氣還太虛丹心

照千古平生未報恩留作忠魂補天下相與傳誦盛妻張

氏䟽乞斬臣首以代夫命爲嵩所抑不得達遂遇害

　〈按忠愍在獄中有吏應生者頗爲周旋尙書屢禁之不爲動又欲具草申救此一異人也遇害時王世貞徐中〉

　〈行吳國倫王士𢡟等執手泣決經紀其喪事而王遴以女許配其次子應箕而全其後嗣尤人所鑿〉

游擊曹克新統川兵邀擊賊于周浦斬首一百三十餘級

○總兵兪大猷又追賊于老鸛嘴斬二百餘人奔新塲○

科臣孫濬言防倭諸臣事權不一致久無成功本兵覆奏

督察主竭忠討賊覆實布聞總督主徵集官兵指授方畧

廵撫主督理軍務措置餉銀總兵主設法敎練身親戰陣

有司保安地方固守城池命下諸臣遵守

